МЕСЯЦА ОКТОВРИЯ В 18-Й ДЕНЬ


Святаго Апостола и Евангелиста Луки.


На вечерни


Блажен муж: первый антифон


На Господи, воззвах: стихиры на 8, глас 8-й:


Что тя ныне нареку, апостоле:  небо, яко славу Божию поведал еси, блистание,яко мир озаряеши светом, облак, одождяющь Божественныя воды, чашу мудрости Божественнейшую, вино нам источающую, сердца веселящее. Моли спастися душам нашим.


Что тя ныне нареку, Богоприятне, кивот златый завета, егоже завеща Христос, реку, из рая истекающую нам, светило, умный свет просиявающее, светильник, Церковь всю осиявающий, хлеб жизни Божественныя трапезы, кратир духовнаго пива. Моли спастися душам нашим.


Что тя ныне, Боговидче, наречем, служителя таин деятельнейшаго Христовых, Скинии мысленныя началохудожника мудра, скрижали изсекающаго благодати, закон написавшаго новейший, от Сиона происходящий и тобою проповедуемый, Моли спастися душам нашим.


Что тя ныне наречем, славне, сокровище Небесных даров твердое, врача душ и телес известна, Павлова содейственника и сошественника, деяния Апостольская излагающа. Многая, Луко, имена добродетель тебе сотвори, Моли спастися душам нашим.


Что тя ныне, Богоглаголиве, провещаю, ученика, яко нам благовествовал еси Христа, врача, яко страсти исцеляеши душевныя, светильника, умный свет облиставшаго, степень и основание веры, ты бо нам написал еси честное Евангелие. Моли спастися душам нашим.


Что тя ныне нареку, чудне, зрителя мудрости учений нелжива, списателя деяний апостольских учений, или столпа благочестия непоколебима, или стену Церкве неразрушимую. Многая твоя, Луко, имена и большая дарования, моли спастися душам нашим.


Слава, глас 6. Анатолия.


Апостоле Христов и Божественных догматов списателю, и церковное утверждение: ты яко истинно сущия во мраце неведения сердца, зашедшия во глубину отчаяния уврачил еси боговещаньми, и спасл еси, яко от бури треволнения, последователь быв сосуда избраннаго Павла и ученик. Тем молим тя, Луко досточудне, Антиохианом удобрение, молися Спасу и Богу о иже верою совершающих присно честную память твою.


И ныне, Богородичен, глас тойже.


Кто Тебе не ублажит, Пресвятая Дево? Кто ли не воспоет Твоего Пречистаго Рождества? Безлетно бо от Отца Возсиявый Сын Единородный, Тойже от Тебе, Чистыя, пройде, неизреченно воплощся:  естеством Бог Сый и естеством быв Человек нас ради;  не во двою лицу разделяемый,  но во двою естеству неслитно познаваемый.  Того моли, Чистая Всеблаженная,  помиловатися душам нашим.





Вход. Прокимен дне и чтения три.


На стиховне стихиры, глас 5-й.


Подобен: Радуйся, постников:


Благодать устнам твоим, Луко, огненным языком излияся, Апостоле, и язык огненный показался еси, словеса испущая света, света достойным проповеданием, стрелы же палящия тьмы желающим, пиша и уча честное Евангелие, и воня жизненная Жизни воистинну хотящим явился еси, якоже Павел рече, егоже имел еси учителя: воня же смерти паки жизнь не возлюбившим. Но нам мир и Жизнь и свет подаждь и велию милость.


Стих: Небеса поведают славу Божию, / творение же руку Его возвещает твердь.


Познахом от словес твоих, якоже рекл еси, словес утверждение, яже рекл еси, Божественне таинниче, понеже писати нам о вещех начал еси, о нихже извещен был еси, и якоже тебе предаша, иже исперва самовидцы; имже и ты равен был еси, служитель Слова воплощения, Егоже по восстании во Еммаусе видел еси и горящим сердцем с Клеопою хлеб ял еси. Того Божественныя теплоты и наша чтущих тя души исполни.


Стих: Во всю землю изыде вещание их / и в концы вселенныя глаголы их.


Радуйся един, написавый нам, еже радуйся, радуяся, Чистыя Благовещение, и Сию Господородительницу, рекша Крестителя из чрева, егоже написав и зачатие, и Слова воплощение, искушения же и чудеса, словеса и Страсти, Крест и смерть и Востание, еже видел еси, и Восход, Духа же Сошествие, проповедник же деяния, и изряднее же Павлова, егоже показался еси сошественник, врач же и таинник, и светильник Церкве, юже соблюдай всегда.


Слава, глас 6:


Всемудрый ловче, святый учениче, делателю Спасов и проповедниче Того Страстей, иже тварь верою претекий и от прелести языки собрав, и Богу привед, яко воню добру, на Небеса постигл еси. Тем, предстоя Судии всех, молися, избавити ны от беззаконий наших и в день Суда освободитися от муки.


И ныне, Богородичен воскресен:


Творец и Избавитель мой, Пречистая, Христос Господь, из Твоих ложесн прошед, в мя оболкийся, первыя клятвы Адама свободи: темже Ти, Всечистая, яко Божии Матери же и Деве воистинну, вопием немолчно: радуйся, Ангельски, радуйся, Владычице, Предстательство и Покрове и Спасение душ наших.





Посем, Ныне отпущаеши:


Трисвятое. И по Отче наш:


Тропарь, глас 5-й:


Апостольских деяний сказателя и Евангелия Христова светла списателя, Луку препетаго, славна суща Христове Церкве, песньми священными святаго Апостола похвалим, яко врача суща, человеческия немощи, естества недуги и язи душ исцеляюща и молящися непрестанно за души наша.


Слава, и ныне, Богородичен воскресен:


Радуйся, Двере Господня непроходимая, радуйся, Стено и Покрове притекающих к Тебе, радуйся, необуреваемое Пристанище и Неискусобрачная, Рождшая плотию Творца Твоего и Бога, молящи не оскудевай о воспевающих, и кланяющихся Рождеству Твоему.











